Հայաստանի Հհանրապետության 2022 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ կատարելու մասին

1.Իրավական ակտի ընդունման անհրաժեշտությունը 

Ներկայացվող նախագծի նպատակը ՀՀ կառավարության 14.05.2020թ. N 968-Լ որոշմամբ հաստատված՝ Երեխա ունեցող ընտանիքների բնակարանային ապահովության պետական աջակցության 2020-2023 թթ. ծրագրերի (այսուհետ՝ Ծրագրեր), այդ թվում՝ միանվագ դրամական աջակցության, կանխավճարի ապահովագրության և երեխայի ծննդյան աջակցության ծրագրերի շրջանակներում ՀՀ աշխատանքի և սոցիալական հարցերի նախարարության (այսուհետ՝ նախարարություն) հետ պայմանագիր կնքած բանկեր կամ վարկային կազմակերպություններ դիմած, ինչպես նաև երեխայի ծննդյան աջակցության ծրագրի շրջանակներում նախարարություն դիմած քաղաքացիներին աջակցության տրամադրման գործընթացի ապահովումն է՝ վերոնշյալ որոշմամբ սահմանված ընթացակարգերին ու ժամկետներին համապատասխան։  
2022 թվականի մայիսի 2-ի դրությամբ Ծրագրերի շրջանակներում աջակցություն է ստացել 810 շահառու, որից 126-ը միանվագ դրամական աջակցության ծրագրով (105,072,344 դրամ), 226-ը կանխավճարի ապահովագրության ծրագրով (11,959,980 դրամ), 458-ը՝ երեխայի ծննդյան աջակցության ծրագրով (455,208,895 դրամ)։ Արդյունքում 2022 թվականի պետական բյուջեով («1068. Ժողովրդագրական վիճակի բարելավում» ծրագրի «12003. Երեխա ունեցող ընտանիքների բնակարանային ապահովման աջակցություն» միջոցառում) առաջին կիսամյակի համար նախատեսված ֆինանսական միջոցների (600 մլն. դրամ) մնացորդը 2022 թվականի մայիսի 2-ի դրությամբ կազմում է 27,8 մլն դրամ։      

2.Կարգավորման առարկան 
Ներկայացվող նախագծով առաջարկվում է Ծրագրերի շրջանակներում 2022 թվականի երկրորդ, երրորդ և չորրորդ եռամսյակներում դիմող 560 շահառուներին ֆինանսական աջակցություն տրամադրելու նպատակով հատկացնել 400 մլն դրամ (200-ական մլն դրամ յուրաքանչյուր կիսամյակի համար), որից 200 մլն դրամը 2-րդ եռամսյակի ընթացքում շուրջ 280 շահառուներին աջակցություն տրամադրելու նպատակով։  
Հաշվի առնելով 02.05.2022թ. դրությամբ Ծրագրերի համար դիմողների թվի աննախադեպ աճը և փաստացի ցուցանիշների հիման վրա կատարված կանխատեսումները՝ 2022 թվականի երկրորդ, երրորդ և չորրորդ եռամսյակների համար կպահանջվի ևս 400 մլն դրամ (որից 200 մլն դրամը երկրորդ եռամսյակի համար) շուրջ 560 (75-ը՝  միանվագ դրամական աջակցության ծրագրով, 185-ը՝ կանխավճարի ապահովագրության ծրագրով, 300-ը՝ երեխայի ծննդյան աջակցության ծրագրով) շահառուի վճարում իրականացնելու համար։  
  Վերը նշված անհետածգելի ծախսերի ֆինանսավորման համար անհրաժեշտ միջոցները նախատեսվում է իրականացնել ՀՀ 2022 թվականի պետական բյուջեով 1011 ծրագրի «12001. Ընտանիքի կենսամակարդակի բարձրացմանն ուղղված նպաստներ»  միջոցառման գծով պետական բյուջեով նախատեսված ֆինանսական միջոցների տնտեսումների հաշվին։

3.Իրավական ակտի կիրառման դեպքում ակնկալվող արդյունքը 
Ծրագրերի շարունակականության ապահովում՝ սահմանված ընթացակարգերին ու ժամկետներին համապատասխան, Ծրագրերի արդյունավետության բարձրացում և ժողովրդագրական իրավիճակի բարելավում ու ծնելիության խրախուսում երեխա ունեցող ընտանիքների աջակցության ճանապարհով։

4.Կապը ռազմավարական փաստաթղթերի հետ 
Նախագիծը բխում է ՀՀ կառավարության 2021-2026թթ. ծրագրի 4-րդ կետի 1-ին ենթակետի 2-րդ պարբերությունից, այն է՝ շարունակաբար աշխատանքներ են իրականացվելու՝ վերանայելու և զարգացնելու արդեն մեկնարկած ժողովրդագրական իրավիճակի բարելավմանն ուղղված ծրագրերը՝ հատուկ ուշադրություն դարձնելով երեխաներ ունեցող ընտանիքների բնակապահովման միջոցառումներին:


5. Տեղեկանք
«Հայաստանի Հանրապետության 2022 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության պետական բյուջեում եկամուտները և ծախսերը չեն ավելանա:

